
Оваа публикација е финансирана од Европската Унија. Нејзината содржина е 
единствена одговорност на партнерските организации и не нужно ги одразува 
ставовите и мислењата на Европската Унија.

ЗА ПРОЕКТОТ

„Место за растење: Општини посветени на децата“ е 30-месечен проект, 
спроведуван од Првата детска амбасада во светот Меѓаши и Центарот за 
семејно и детско згрижување - КМОП Скопје, финансиран од Европската Унија. 

Проектот има за цел да ги зајакне напорите на локалните власти за унапредување 
на правата на децата и нивното учеството во локалното планирање. Истиот 
вклучува низа активности за поддршка на општините Виница, Дебар, Гостивар, 
Велес и Кисела Вода во развивање и операционализација на стратешки 
документи за правата на децата врз основа на специфичните потреби, 
перспективи и очекувања на децата, како и обезбедување на ефикасни алатки 
за следење на нивното спроведување. Учеството на Заедницата на општини 
(ЗЕЛС) во проектот  поттикнува понатамошна дисеминација и реплицирање 
на развиените ресурси и воспоставените добри практики.

ЗА КОНФЕРЕНЦИЈАТА

Меѓународната конференција „Креирај го твоето место за растење“ се одржа 
на 25 октомври 2023 година во Скопје. Оваа конференција претставуваше 
уникатна и несекојдневна можност да се слушне и научи од искуствата на 
водечки експерти, креатори на политики и застапници од Европа во областа 
на локалното планирање за децата, а воедно и да се споделат визиите, 
предизвиците и можностите на општините од државата во насока на 
промовирање, остварување и заштита на правата на децата. Конференцијата 
беше платформа за инспирирање на општините во нивните заложби за 
креирање локални заедници во кои децата ќе живеат здрави, сигурни, среќни 
и поддржувани.

Настанот поттикна голем интерес 
во стручната и пошироката 
јавност, привлекувајќи повеќе 
од 120 учесници, меѓу кои беа 
и претставници на општините, 
професионалци кои работат со 
деца во секторите на образование 
и социјална заштита, претставници 
на ЗЕЛС, академици, граѓански 
организации, деца, млади и 
други засегнати страни. Младите 
и децата имаа носечка улога 
како модератори, водители и 
говорници.

КЛУЧНИ СОГЛЕДУВАЊА

Меѓународната конференција имаше богата програма, со динамични 
презентации, дискусии и интерактивни работилници кои имаа за цел 
да поттикнат учење и размена на искуства. По воведните обраќања, 
конференцијата беше структурирана во три сесии, првата посветена на 
осврнување на состојбите во државата, втората на добрите практики од 
Европската Унија, а последната на креирање визии за општините кои 
учествуваат во проектот. Настанот го водеше Јана Николовска, Сара Таири 
имаше поздравни обраќања, а Матеа Чанкуловска го презентираше проектот 
„Место за растење“, запознавајќи ги учесниците со проектните цели и 
активности. 

Отворање 

Конференцијата беше отворена со поздравен говор од страна на Мари-
Мадлин Канелопулу, раководителка на секторот за економски прашања, 
градење институции и прекугранична соработка во Делегацијата на ЕУ, која 
посочи дека унапредувањето на правата на децата е приоритет кој се наоѓа 
високо на агендата на ЕУ и ја истакна континуираната поддршка која државата 
ја добива од ЕУ во оваа област. Во овој дел, свое обраќање имаше и Кристина 
Василеска, директорка на КМОП Скопје, како организатор на конференцијата, 
која ја образложи важноста на проектот „Место за растење“, како иницијатива 
за унапредување и заштита на децата која се темели на колективното 
верување во иднина во која децата и младите ќе бидат слушнати и ценети во 
средини кои се создадени за нивната благосостојба.

„Потребно е ангажирање на целата урбана 
заедница, градска власт, за да се создаде 
најдобрата можна средина за одгледување 
на децата. Локалните и регионалните власти 
имаат посебна одговорност кон децата да ги 
сметаат за целосни граѓани.“ 

- Мари-Мадлин Канелопулу

„Со здружување и насочување на нашата 
колективна експертиза, креативност и 
решителност ние тргнуваме на пат кон 
оформување на едни урбани средини кои ќе 
дадат приоритет на потребите, аспирациите 
и среќата на нашите најмлади граѓани.“

- Кристина Василеска 

Сесија 1: Градење градови погодни за децата

Во првата сесија од конференцијата се обратија повеќе панелисти. 
Претставничката на УНИЦЕФ, Патриција ДиЏовани, се осврна на аспектите 
кои може да ги унапредат општините за да бидат пријателски за децата, како 
и важноста од зајакнување на децата и младите за да би учествувале во 
процесите на донесување одлуки на локално ниво. Претседателот на Прва 
детска амбасада во светот Меѓаши, Драги Змијанац, се задржа на важноста 
на учеството на децата во процесите на донесување одлуки, ги сподели 
претходните искуства на Меѓаши во локално планирање, вклучително и 
предизвиците и потешкотиите. Советникот за образование при кабинетот на 
градоначалникот на Општина Кисела вода, Сашо Јованоски и Градоначалникот 
на Општина Виница, Миле Петков, ја истакнаа посветеноста на општините 
во подобрувањето на условите за раст, развој, образование и просперитет 
на децата, како и соработката меѓу локалните власти и другите чинители во 
овој домен. Доцент д-р Ангелка Кескинова од Институтот за семејни студии 
на Филозофски факултет сподели свои експертски видувања за неопходните 
чекори за создавање инклузивна средина за децата со попреченост. Додека, 
Димитар Георгиев, волонтер и средношколец во СУГС „Георги Димитров“, 
говореше за неговото досегашно учество во локалното одлучување, 
предизвиците за ефикасно спроведување на локалните стратегии релевантни 
за децата и младите, ја потенцира потребата од соодветно комуницирање 
со децата и младите преку канали кои тие ги користат и упати пораки за 
активизам.

“Моќта на младите луѓе не се однесува на 
утрешнината, тие не се утрешни лидери, тие 
се лидери на денешнината.”  

- Патриција ДиЏовани 

„Навистина се обидуваме од секој можен агол да им излеземе во 
пресрет на потребите на најмладите, а се со цел да останат да живеат 
тука и да покажеме дека сите заедно можеме ова да го направиме 
подобро место за живеење.“   

- Сашо Јованоски 

„Една јавна критика до сите политичари, не треба 
само на 20 ноември да го одбележуваат Светскиот 
ден на детето...туку треба напорно да работат 356 
дена.“ 

- Драги Змијанац

„Како општина се трудиме се повеќе да го слушаме гласот 
на децата, бидејќи успехот е сигурен само преку градење на 
односи помеѓу децата и донесувачите на одлуки...Ние како 
градоначалници треба во континуитет да ги слушаме потребите 
на децата во нашата заедница и да ги консултираме за нивните 
приоритети преку иницијативи и проектни активности да 
создаваме механизми децата да бидат активни граѓани, носители 
на позитивни промени.“ 

- Миле Петков 

„Би сакал да упатам порака не само до општините и не само 
до родителите, туку и до младите директно – демократијата и 
демократските вредности се негуваат не само дома во семејството, 
туку се негуваат и во поширока смисла во општеството. Мора ние 
секојдневно да работиме и во буквална смисла да се бориме за 
нашите права. За крај, младите, нивното време не доаѓа, тие се 
тука, ние сме тука, нашето време е сега, сега носиме промени, не 
утре.“  

- Димитар Георгиев

„Би сакала да потенцирам дека многу важна е инклузивната 
клима, стигмата предрасудите кои ги имаме кон лицата со 
попреченост, децата со попреченост, ни се проткајуваат со 
години...Вклучувајќи ги нив [децата со попреченост] во нашето 
секојдневие ќе креираме инклузивна клима на која ќе бидеме 
горди.“ 

- д-р Ангелка Кескинова

Искуства од Грција

Сесија 2: Учење од искуствата на ЕУ

Втората сесија вклучуваше презентирање на искуства во локално планирање 
за детски права, вклучително и преку иницијативата на УНИЦЕФ за пријателски 
градови за децата (Child-friendly Cities Initiative - CFCI) во Грција, Австрија и 
Германија. 

Ставрула (Лина) Антара, службеник за развој на млади и адолесценти во 
канцеларијата на УНИЦЕФ Грција, и Катерина Самали, претставничка од 
општина Катерини, Грција, најпрво се осврнаа на значењето на иницијативата 
на УНИЦЕФ за пријателски градови за децата во насока на креирање на 
локални заедници посветени на реализација на правата на децата, во кои 
гласот, потребите и приоритетите на децата се интегрален дел од развојот 
на јавните политики, програмите и одлуките кои влијаат на нивните животи. 
Тие го опишаа процесот низ кои општините треба да поминат за да станат 
дел од оваа иницијатива, како и процесите кои следуваат, како анализа на 
состојбата со правата на децата, развој на локални акциски планови и нивно 
спроведување, известување и евалуација. 

Исто така, споделија и добри практики за зголемување на јавната свест, преку 
креирање на видеа во кои децата ја споделуваат нивната визија за градовите 
во кои живеат, како и добри практики за консултација на децата преку алатки 
како U-Report. 

Следуваше презентација на активностите на општина Катерини спроведени 
во рамките на иницијативата на УНИЦЕФ за пријателски градови за децата, 
посветени на запознавање на децата со Конвенцијата за правата на децата, 
поттикнување на детско учество во донесување одлуки, унапредување на 
инклузивното образование, искоренување на сите форми на насилство врз 
деца, заштита на животната средина и подобрување на клучни вештини 
(критичко размислување, комуникација, креативност итн.). 

Се нагласи важноста од континуираната посветеност на општината на 
спроведување на иницијативата, соработката со сите засегнати чинители, 
активното учество на децата во сите активности и потребата од креативни 
методи на вклучување на децата. 

Искуства од Австрија

Јулија Вогербауер, службеник за застапување и за права на децата во 
Австрискиот национален комитет за УНИЦЕФ Австрија, и Елизабет Венцл, 
извршна директорка на институцијата за Семеен и кариерен менаџмент 
од Виена, Австрија, ја претставија иницијативата за заедници пријателски 
за семејствата (family-friendly communities) и иницијативата на УНИЦЕФ 
за пријателски градови за децата во државата, осврнувајќи се на нивната 
комплементарност. Тие истакнаа дека 30% од австриските општините се во 
процес на сертификација за заедници пријателски за семејствата, а 330 го 
имаат добиено дополнителниот сертификат за вклученост во иницијативата 
на УНИЦЕФ за пријателски градови за децата. 

Беа детално објаснети различните фази од двата процеси за сертификација, 
како и придобивките за општините од истите. Сертификацијата за учество 
во иницијативата за заедници пријателски за семејствата им овозможува 
на општините континуирана поддршка во препознавање на локалните 
развојни трендови (демографски, социјални, социополитички, економски 
образовни и политички) и оформување на соодветен стратешки одговор 
за нивно адресирање. Помеѓу придобивките за општините беа наведени: 
зголемување на квалитетот на живот, зајакнување на чувството на припадност 
во заедницата, промовирање на општината како место за живеење кое ги 
има предвид специфичните потреби на семејствата. Од друга страна, преку 
учеството во иницијатива на УНИЦЕФ за пријателски градови за децата 
општините имаат можност за тригодишно стратешко делување во најмалку три 
од седумте тематски области на детски права - детско учество, јавни политики 
и администрација пријателски кон децата, здравје, слободно време, семејна 
и образовна грижа, безбедност и образование. Долгорочните придобивки 
вклучуваат: одржливи и мерливи резултати за децата и младите, зајакнување 
на детското и младинското учество на локално ниво, подобрување на 
капацитетите на општините и учество во глобална мрежа на општини кои се 
дел од иницијативата. Беше објаснето дека општините кои се сертифицираат 
добиваат соодветно лого за иницијативата/иницијативите во кои учествуваат 
што придонесува за видливоста на нивните заложби. 

Беа споделени и добри практики од градовите Грац и Куфштајн каде преку овие 
иницијативи се спроведуваат бројни активности во повеќе тематски области. 
Помеѓу друго, истакнатите примери за активности вклучуваа воспоставување 
на детски парламенти со деца-градоначалници и деца-членови на општински 
совети, дизајнирање и обележување на безбедни патеки до училиштата, 
реновирање на игралишта, промовирање на здрава исхрана во училиштата и 
градинките, нудење на психосоцијална поддршка. 

Искуства од Германија

Хајке Тафелмајер, координаторка за заедници пријателски за децата во градот 
Крефелд ја истакна важноста на иницијативата за пријателски градови за 
децата во спроведувањето на Конвенцијата за правата на децата на локално 
ниво. Во изминатите десет години во оваа иницијатива во Германија се 
вклучиле повеќе од 50 општини. 

Таа ги елаборираше четирите главни карактеристики кои е важно да ги 
поседува секоја општина која тежнее да биде општина пријателска за децата: 

• приоретизирање на добросостојбата на децата (здраво 
растење и развој, заштита од насилство, безбедни места, физичка 
активност, игра и можности за рекреација); детско и младинско 
учество (постоење на бројни можности за учество, институционално 
поддржани во рамките на локални структури);

• постоење на мрежа пријателска за децата (можност децата и 
младите да ги искажат нивните желби и интереси во локалната 
администрација и политики преку комесари за деца и млади, детски 
и младински совети и канцелариите на народниот правобранител);

• право на информации и следење (општините треба да 
информираат за детски права, како и за мерките од релевантност 
за децата, преку платформи прилагодени за нив).

Беа споделени и добрите практики на градот Крефелд во секоја од овие 
области, истите вклучуваа: локални мрежи за заштита кои нудат услуги и деца 
кои живеат во неповолни животни услови, канцеларија за деца и семејства 
која учествува во дизајнирање на игралишта и активности за промоција на 
детските права, иницијатива за промовирање на поголема безбедност на 
децата во сообраќајот, младински совет, иновативни активности за учество 
на децата во урбаното планирање (пр. преку градење макети од различни 
материјали и користење на играта Minecraft) и активности за консултација со 
децата (како консултацијата која ја спроведува градоначалникот под наслов 
„Прашај го Франк“). 

Сесија 3: Примена на научените лекции

Во текот на третата сесија учесниците беа поделени во мали групи по општини. 
Децата и младите, заедно со претставниците општините и со поддршка на 
панелистите од Грција, Германија и Австрија, изработија табли со нивната 
визија за општината во која живеат.

За да се олесни креирањето на визиите, учесниците беа охрабрени да ги 
споделат своите перспективи за тоа како нивната општина би можела да 
стане попогодно место за растење, одговарајќи на следниве прашања:

• Како ја замислуваме средината во која децата слободно се 
движат и го поминуваат слободното време (односно опкружувањето 
на градот, животната средина  и инфраструктурата)?

• Како ја замислуваме средината во која децата учат и се 
развиваат (училиштата, градинките)?

• Како ја замислуваме средината во која децата се вклучени во 
процесот на одлучување за прашања кои што се битни за нив?

• Што треба и што може  да направи општината за да се оствари 
таа визија?

За време на презентацијата на нивните табли пред локалните власти, децата 
и младите ги пренесоа своите аспирации, сумирани во продолжение. 

Учесниците од општина Велес имаа јасна слика дека сакаат да живеат во 
опкружување кое е безбедно, пристапно, чисто и забавно. За нивната 
општина да стане побезбедна тие нагласија дека има потреба од изградба 
на велосипедски патеки (за децата да не се приморани да возат велосипеди 
по коловозна лента), поставување заштитни огради на тротоарите (за децата 
да се чувствуваат побезбедни од возилата), обезбедување на соодветно 
осветлување и решавање на проблемот со уличните кучиња. За почиста 
животна средна објаснија дека е неопходно поставување повеќе канти за 
отпадоци и водење грижа за чистотата на улиците, додека пак за попристпна 
средина е неопходно адаптирање на тротоарите и улиците за децата со 
физички попречености и поставување рампи и лифтови во институциите. 
Нивните идеи за позабавно опкружување за децата и младите вклучуваа 
повеќе паркови, катчиња за игра и интеракција помеѓу децата и игралишта 
каде би можеле да го поминуваат слободното време. Во поглед на условите 
и опкружувањето во училиштата и градинките, за децата и младите од Велес 
приоритет претставува искоренувањето на насилството и поголеми напори за 
почитување на различностите, како и современа опрема за учење и сензорни 
соби за учениците на кои им се потребни. Тие сметаат дека има простор за 
подобрување на детското учество во донесување одлуки преку редовни 
консултации на учениците за наоѓање најдобри решенија за проблемите 
кои ги мачат и обучени ученици медијатори и училишни правобранители. 
За да може да се оствари нивната визија за општината како најдобро место 

за растење за нив, посочија дека 
треба да се обезбедат финансиски 
средства од буџетот на општината 
кои ќе бидат наменети за децата, 
да се слушаат потребите на децата, 
да се соработува со градинките, 
училиштата и родителите со што 
ќе се олесни донесувањето одлуки 
и да се усвојат локални стратешки 
документи и акциски планови кои 
ќе бидат скроени и спроведени 
според потребите на децата. 

Општина Велес Општина Кисела Вода

Учесниците од Кисела Вода 
истакнаа дека опкружувањето 
на децата во општината може да 
се подобри со обезбедување на 
пристапни тротоари за безбедно да 
се движат и децата со попреченост, 
велосипедски патеки, повеќе 
зелени површини, современи и 
инклузивни игралишта, решавање 
на проблемот со кучињата скитници, 
како и збогатување на културно-
уметничките активности за деца 

со изградба на младински културен центар и парк посветен на музиката 
и уметноста. Во градинките и училиштата децата имаат потреба од 
стимулативна средина за учење и поттикнување критичко размислување, 
достапност на современи материјали и средства и поголема вклученост 
на децата во работата на училиштето и носењето одлуки. Нивните идеи за 
унапредување на детското учество во општината вклучуваа одржување 
на средби на градоначалникот со членовите на училишната заедница и 
училишните правобранители, назначување на лице во општината кое ќе е 
одговорно за сослушување и реализација на потребите на децата, како и 
креирање на интернет платформа преку која младите ќе имаат можност да ги 
презентираат своите идеи пред општинската администрација. Тие споделија 
дека за да се реализира оваа визија неопходно е да се интензивираат 
разговорите со младите за запознавање со нивните потреби и идеи, да се 
издвои соодветен буџет, и да се воспостави соработка со бизнис секторот и 
невладините организации за реализирање на активностите од важност за 
децата. 

Општина Дебар

Учесниците од Дебар имаа визија за општина во која јавниот простор не е 
пренатрупан со возила, туку им стои на располагање на децата за нивните 
потреби, додека возилата се сместени во катни гаражи, за општина во која 
децата се движат безбедно по велосипедски и пешачки патеки и имаат 
повеќе можности за учество во спортски и културно-уметнички активности, 
наместо да поминуваат прекумерно време на телефони и компјутери. Во 
однос на средините во кои децата учат и се образуваат, тие споделија повеќе 
идеи, како изградба на поголема библиотека каде што ќе има и катчиња 
во кои децата ќе може разменуваат мислења, дискутираат и подготвуваат 
проекти, издвојување на посебни простории за учење и читање во мир во 
училиштата и надвор од нив кои се особено значајни за децата кои немаат 
соодветни услови во нивните домови, како и опремување на училиштата со 
лаборатории за природни науки. 
Тие истакнаа дека треба да се води 
поголема грижа за вклученоста 
во образовниот процес на 
ранливи групи на деца, како 
децата на улица и децата Роми, а 
и дека има потреба од адаптација 
на училиштата за истите да 
бидат пристапни за децата со 
попреченост. Порачаа дека гласот 
на децата треба повеќе да се 
слуша на општинско ниво.  

Општина Гостивар 

Учесниците од Гостивар ги споделија добрите практики во нивната општина 
во насока на креирање подобри услови за сите деца кои се реализирани 
главно благодарение на донации, спонзорства или поддршка од странски 
програми и организации. Покрај постоечките заложби, тие сепак сметаа 
дека треба уште многу да биде направено за децата и младите да живеат во 
опкружување кое им е привлечно и на кое тие ќе се гордеат. Препорачаа 
креирање на велосипедски патеки, осветлување на секој дел од градот, 
вклучително и кејот на Вардар, спортски катчиња пред секоја зграда, 
културно-забавни активности преку кои младите ќе може да ја изразуваат 
својата креативност и идеи, како и поголеми напори децата од најрана 

возраст да се поттикнуваат да бидат 
вклучени во вакви активности. 
Помеѓу идеите за подобрување 
на условите во училиштата беа 
наброени и отворање кујни кои 
ќе им нудат здрава храна на 
учениците, набавка на паметни 
табли и воспоставување на 
виртуелна библиотека. Беше 
истакнато дека за реализација на 
сите овие проекти е неопходен 
поголем буџет на општинско ниво.  

Општина Виница

Учесниците од Виница споделија дека во општината им се потребни повеќе 
места за дружби и социјализација, за прошетки и места кои ќе им нудат 
можности на децата за учество во културно-уметнички активности. 
Препорачаа згрижување на уличните кучиња кои прават децата да се 
чувствуваат небезбедно, како и поголема грижа за животната средина и 
промовирање на здрави навики помеѓу децата од најрана возраст. Посочија 
и потреба од создавање на опкружување во училиштата во кое нема да има 
поделби помеѓу учениците по која било основа, ќе се почитуваат детските 
права и ќе се зајакнува младинскиот активизам. За остварување на нивната 
визија истакнаа дека е потребна поддршка и соработка со општинската 
администрација, и препорачаа назначување на советник за детски права. 

ЗАКЛУЧОК

Меѓународната конференција „Креирај го твоето место за растење“ 
претставуваше значајна можност за учење, размена на искуства и добри 
практики во областа на локалното стратешко планирање за унапредување 
на правата на децата. Присуството на бројни чинители, вклучително 
претставници на општините, професионалци кои работат со деца, академици, 
граѓански организации, меѓународни организации, деца и млади, овозможи 
не само увид во нивните уникатни перспективи, туку и во нивните заеднички 
аспирации. 

Елаборирањето на добрите практики од повеќе држави од Европската Унија 
беше корисно за разбирање на концептот на градови пријателски за децата, 
како и сите фази од локалното планирање. Беше потенцирана важноста 
локалните стратешки документи да адресираат области и проблеми кои се 
од важност за децата и континуирано да се следи нивното спроведување. Беа 
споделени и креативни методи за консултирање на децата и партиципативни 
активности. Се нагласија придобивките за децата и нивните семејства како 
крајни корисници, но и за развојот и угледот на самите општини. 

Децата и младите од општините вклучени во проектот имаа клучен придонес 
во мапирање на областите во кои има можности за подобрување на 
добросостојбата на децата на локално ниво. Тие ја препознаа важната улога 
на општината во адресирање на проблемите и порачаа дека сите решенија 
треба да бидат креирани заеднички. 

Конференцијата придонесе за подигање на свеста за правата на децата и 
важноста на локалното планирање за подобрување на состојбата со правата 
на децата.

ПРИЛОГ – БИОГРАФИИ НА ПАНЕЛИСТИТЕ

Јана Николовска, ученичка 
во трета година во СУГС 
,,Орце Николов”. Член на 
Младински Образовен 
Форум (МОФ) и активен 
волонтер во Првата детска 
амбасада во светот Меѓаши.

Сара Таири, ученичка во 
СУГС „ Зеф Љуш Марку“ и 
активистка во Go Green.

Матеа Чанкуловска, 18 
години, средношколка во СУГС 
,,Никола Карев” Скопје,  активна 
волонтерка во Првата детска 
амбасада во светот Меѓаши и 
млада активистка за правата 
на децата во Македонија и 
пошироко.

Димитар Георгиев, ученик во 
четврта година во СУГС  “Георги 
Димитров” Скопје  и член на 
Првата детска амбасада во 
светот Меѓаши.

Од септември 2022 година, 
Мари-Мадлин Канелопулу ја 
извршува функцијата Раководител 
на одделот за економски 
прашања, градење институции 
и прекугранична соработка во 
Делегацијата на ЕУ во Република 
Северна Македонија.

Во периодот од 2018 до 2022 
година, Мари-Мадлин била 
шеф на Одделот за печат и 
комуникација во Делегацијата на 
ЕУ во Турција. Пред тоа, работела 
во Брисел, Лондон и Атина на 
различни позиции за Европската 
комисија кои покривале јавна 
дипломатија, трговија и политички 
прашања. Во почетокот на 2000 
година, Мари-Мадлин зела 
отсуство за да студира кинески 
на Нормалниот универзитет во 
Источна Кина во Шангај.

Мари-Мадлин има диплома 
по право и професионална 
квалификација како адвокат по 
право и магистер по европско 
право од Колеџот на Европа. 
Зборува неколку странски јазици. 
Мажена е, има  две деца и ужива 
во едрење и грнчарство.

Кристина Василеска е 
дипломиран економист по 
маркетинг и менаџмент. Во своето 
речиси 13 годишно професионално 
искуство во граѓанскиот сектор 
има придонесено од позициите на 
обучувач, проектен и финансиски 
менаџер, во проекти кои се 
однесуваат на прашања како 
што се социјално вклучување на 
маргинализираните заедници, 
пристап до образование на 
ранливите групи и меѓуетнички 
дијалог и соработка. Нејзината 
експертиза е во доменот на 
финансии и менаџмент, особено во 
менаџмент на проекти и грантови, 
како и финансиски мониторинг, со 
фокус на проекти финансирани од 
Европската Унија.

Во 2017 година, Василеска се 
приклучи во тимот на КМОП како 
Локален менаџер на грантова 
шема и особено придонесе кон 
дизајнирањето, спроведувањето 
и следењето на грантовата 
шема во рамките на еден од 
проектите на КМОП финансиран 
од ЕУ. Моментално е на позицијата 
Директор на КМОП Скопје и се 
грижи за целокупното управување 
на канцеларијата.

м-р Драги Змијанац – Застапник и 
бранител на правата на децата.

Како еден од основачите и претседател 
на Првата детска амбасада во светот 
- Меѓаши, г-дин Драги Змијанац 
поседува неспоредливо искуство 
во застапувањето на правата на 
децата во текот на три децении. Тој е 
широко познат по неговата неуморна 
посветеност и значаен придонес 
во оваа област, зацврстувајќи ја 
организацијата како најдоверлива 
граѓанска организација во Македонија, 
според резултатите од јавната анкета. 
Во 2010 година беше кандидат за 
членство во Комитетот на ОН за 
правата на детето, номиниран од 
Министерството за надворешни 
работи на Република Македонија. 
Член е на национални комисии 
и тела посветени на заштитата 
на децата и правата на децата, 
како што е Националната владина 
комисија за правата на децата и на 
Националното координативно тело 
за заштита на децата од злоупотреба 
и занемарување, придонесувајќи за 
подготовката на Националниот план 
за правата на децата. Драги Змијанац 
подолг период работи како обучувач 
за правата на децата, за застапување, 
лобирање и мировно образование.

Патриција ДиЏовани е 
претставник на УНИЦЕФ во 
Република Северна Македонија. 
Таа работела за УНИЦЕФ во 
Кенија, Етиопија, Иран, Ирак, 
Авганистан, Индија и Филипини. 
Има над 25-годишно искуство 
работа со партнерите за заштита 
на децата од штетните ефекти 
на сиромаштијата, негативните 
искуства и исклучувањето. 
Како австралиска државјанка, 
г-а ДиЏовани се приклучи 
на УНИЦЕФ во 1996 г. Има 
магистратура по меѓународно 
право и човекови права од 
Универзитетот на Нов Јужен 
Велс, дипломирала општествени 
науки на Универзитетот во 
Западен Сиднеј и стекнала 
вонредна диплома на државни 
студии (за работа со млади) од 
Колеџот Милпера за напредно 
образование во Сиднеј.

Миле Петков е роден на 6-ти 
декември, 1965 година во Кочани. 
Основно образование завршил 
во ОУ „Славчо Стојменски“ - 
Виница, а средно во ГУЦ „Здравко 
Цветковски“ - Скопје. Дипломирал 
на УКИМ „Св. Кирил и Методи“ 
- Скопје и се стекнал со звање 
дипломиран геодетски инженер.

Целиот свој работен век, од 1991 до 
2021 година работел во Агенција 
за катастар на недвижности во 
Виница, каде бил раководител на 
одделение. Во претходните два 
изборни циклуса, односно од 2013 
бил член на Советот на Општина 
Виница. Од 2013 година тој е и член 
на Здружението на граѓани „Свет 
крст“ од Виница, кое заедно со

Општината обезбедува средства 
за стипендирање на студенти 
од оваа локална самоуправа. 
Има познавање од повеќе 
компјутерски вештини, како и 
познавања на англиски јазик. 
Добиени сертификати: Темпус 
Проект - Геомагнетни мерења 
и стандарди за квалитет – 
Рударско – геолошки факултет 
Штип, Лидерство и менаџмент 
– Ефективна комуникација со 
клиенти – TRIPLE LEARNING.

М-р Елизабет Венцл студирала 
право на Универзитетот 
во Виена, Австрија и има 
значително искуство со работа 
во јавниот сектор. Во моментов, 
таа е извршен директор на Fam-
ilie & Beruf Management GmbH, 
австриското координативно тело 
за сите мерки што го олеснуваат 
успешното усогласување на 
работата и семејниот живот. 
Компанијата која е во државна 
сопственост ги координира 
ревизорските процеси за 
бизнисите, универзитетите, 
установите за нега и општините. 
Со своето долгогодишно 
искуство и нејзината широка 
мрежа на национално и 
меѓународно ниво, м-р Венцл 
стана водечки експерт во 
областа на усогласување 
на работата, семејството и 
приватниот живот.

Ангелка Кескинова, вонреден 
професор на Институтот 
за семејни студии при 
Филозофскиот факултет, Скопје.  
Нејзините основни области 
на експертиза го опфаќаат 
проучувањето на лицата со 
попреченост, динамиката 
во семејствата со член со 
попреченост, предизвиците 
на родителството на дете со 
попреченост, поттикнувањето 
на инклузивни практики, 
како и семејната динамика 
во насока на  менталното 
здравје. Во нејзината сеопфатна 
библиографија, евидентна 
е разновидна и плодна 
работа посветена на лицата 
со попреченост. Нејзиното 
портфолио вклучува авторство и 
коавторство на над 25 академски 
трудови, седум монографии 
и делови од монографии 
од областа на специјалната 
едукација и рехабилитација. Во 
текот на нејзината кариера, таа 
активно учествува во бројни 
проекти и иницијативи на 
Европската Унија, дополнително 
зацврстувајќи го своето 
влијание на оваа област.

Лина Антара работи како 
службеник за развој на млади и 
адолесценти во канцеларијата 
на УНИЦЕФ во Грција и ја 
координира иницијативата на 
УНИЦЕФ за градови посветени на 
децата од 2021 година. Претходно 
работела како службеник за 
врски во Верификационата 
мисија на Обединетите нации 
во Колумбија, фокусирајќи се на 
социо-економската и политичката 
реинтеграција на поранешните 
борци и нивните семејства. Пред 
тоа, работела како програмски 
службеник во Меѓународниот 
институт за демократија и 
изборна помош во Шведска 
и Мјанмар, специјализирана 
за политичко вклучување на 
маргинализираните групи. Исто 
така служела како набљудувач 
на избори со Европската Унија и 
Организацијата на американски 
држави во Либерија и Панама. Лина 
студирала право на Универзитетот 
Аристотел во Солун (Грција) и 
магистрирала по европско право на 
Универзитетот во Луксембург и има 
завршено постдипломски студии 
по Меѓународно набљудување 
на избори и изборна помош на 
Универзитетот во Баскија (Шпанија).

Катерина Самали работи 
во општина Катерини како 
општествен научник во последните 
15 години. Европските програми 
во кои има долгогодишно искуство 
се следните: Градинки, Центри 
за креативно вработување на 
деца со попреченост и Центри за 
креативно вработување на деца, 
Дневен центар за стари лица, 
Центар на заедницата со огранок 
за Роми.

Таа го претставува својот град и 
Грција на европски конференции 
во Грција и во странство. Исто 
така е и координативно лице за 
контакт за општина Катерини во 
спроведувањето на Иницијативата 
на УНИЦЕФ „Градење на градови 
посветени на децата“.

Организира акции за подигање на 
свеста на локалната заедница за 
борба против дискриминацијата на 
Ромите и лицата со оштетен вид.

Катерина дипломирала 
на Катедрата за социјална 
администрација на Универзитетот 
Демокрит од Тракија и 
магистрирала за Управување со 
здравствени единици на Грчкиот 
отворен универзитет.

Јулија Вогербауер е службеник 
за застапување и права на 
децата во УНИЦЕФ Австрија. 
Нејзината главна улога во 
моментов вклучува координација 
на иницијативата Kinderfreun-
dliche Gemeinden (Заедници 
посветени на децата) во УНИЦЕФ 
Австрија. Оваа иницијатива, 
формирана во 2013 година, 
е посветена на нагласување 
на важноста од донесување 
одлуки погодни за децата на 
локално ниво, каде што децата 
се најмногу погодени. Работи во 
партнерство со непрофитното 
државно претпријатие „Familie 
und Beruf Management GmbH“ 
и веќе има ангажирано над 300 
општини низ Австрија. Пред 
да се приклучи на УНИЦЕФ 
Австрија, Јулија Вегербауер 
стекнала професионално искуство 
во академски и непрофитни 
институции, фокусирајќи се на 
теми како учество на деца и 
млади, инклузија и социјално 
претприемништво.

Хајке Тафелмајер е воспитувачка 
одобрена од државата, и главно 
работи на згрижување деца и лица 
со попреченост. Магистрирала на 
Универзитетот за применети науки 
во Потсдам „Детски студии и права 
на децата“, каде се занимавала 
со теории на социологијата на 
детството, како и со структурите, 
предизвиците и интеркултурните 
аспекти на правата на децата во 
локален и глобален контекст. 

Како претставник за деца и млади 
во еден мал град во Бранденбург, 
Хајке има за задача да им даде глас 
на децата и младите во политиката и 
администрацијата и да ги елаборира 
нивните гласови за мобилност, 
урбанистичко планирање и други 
теми. Нејзината сегашна работа во 
администрацијата е координирање 
на светската програма „Градови 
посветени на децата“ во Крефелд, 
град со 227.080 имигранти кој што се 
наоѓа веднаш до Дизелдорф и Келн.

веб-страница 
www.placetogrow.mk

е-пошта
info@placetogrow.mk

Оваа публикација е финансирана од Европската Унија. Нејзината содржина е 
единствена одговорност на партнерските организации и не нужно ги одразува 

ставовите и мислењата на Европската Унија.

Сашо Јованоски е 
Надворешен соработник во 
Секторот за образование, 
предучилишно воспитување, 
спорт и култура, во Општина 
Кисела Вода.

